Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Marisa De Simón Caballero andreak egindako galderaren erantzuna, Foru Diputazioak emana, Nafarroako unibertsitatez besteko irakaskuntzako ikastetxeetan 2013-2014 ikasturterako plantillak egitean Hezkuntza Departamentuak baliatutako irizpideei buruzkoa. Galdera argitaratu zen 2013ko urriaren 7ko 114. Nafarroako Parlamentuko Aldizkari Ofizialean.

Iruñean, 2013ko urriaren 31n

Lehendakaria: Alberto Catalán Higueras

ERANTZUNA

Izquierda-Ezkerra parlamentu-taldeari atxikitako foru parlamentari Marisa de Simón Caballero andreak idatziz erantzuteko galdera hau egin du (8-13/PES-00147): 

“Hezkuntza Departamentuak zer irizpide baliatu ditu Nafarroako unibertsitatez besteko ikastetxeetako 2013-2014 ikasturteko plantillak taxutzeko, irakasleen lanaldiari eta ordutegiei eta gehieneko ratioei dagokienez? Zer arauditan oinarritzen da? Zehazki:

• Haur eta Lehen Hezkuntzako ikastetxeetan aplikatu den gehieneko irakasle/ikasle ratio orokorra, eta, zehazki, A ereduko euskarazko taldeei eta erlijioko eskolei aplikatutakoa, bai eta Bigarren Hezkuntzan ere.

• Lehen Hezkuntzako irakaskuntza publikoan 25 ikasleko ratioa gainditu duten ikasgelen kopurua.

• Hezkuntza-premia bereziko ikasleen kontabilizazioa ratioan.

• Irakasleen zuzeneko irakaslaneko gehieneko lanaldia eta konpentsazioak, lanaldi hori gainditzen den kasuetan.

• Ordu-konpentsazioak, ikastetxe bat baino gehiagotan dabiltzan irakasleentzat edo ardurak dituztenentzat, zuzendaritza taldeetakoak kenduta.”
Hauxe erantzun dio Nafarroako Gobernuko Hezkuntzako kontseilariak, dagokion zerbitzuak egindako txostenean oinarriturik:

1) Ikastetxe publikoen funtzionamendurako 2013-14 ikasturteko plantillak taxutzeko erabilitako irizpideak indarra duten lege-xedapenetatik hartu dira, eta, araudian jasorik ez dauden gaietan, Hezkuntza Departamentuaren irizpide osagarriak erabili dira.

2) Lehenbiziko kasuan, jada ezagunak diren arauei (Hezkuntzari buruzko Lege Organikoa, lanaldiari eta ordutegiari buruzko foru dekretua,  hezkuntzako etapak arautzen dituzten foru dekretu eta foru aginduak, euskarari buruzko araudia, IIP-PAI, Lanbide Heziketa, Hezkuntza Berezia etab.) beste arau bat gehitu behar zaie: apirilaren 20ko 14/2012 Errege Lege Dekretua, hezkuntzako gastu publikoa arrazionalizatzeko presako neurriei buruzkoa. 

3) Esandakoaren ondorioz irizpide jakin batzuk erabiltzen dira, jada aurreko ikasturtean (2012-2013) irakasleen mahai sektorialean aztertu zirenak eta behinola Nafarroako ikastetxe guztietara bidali zirenak. Hezkuntza Departamentuak osorik eutsi die irizpide horiei 2013-14 ikasturteko irakasle plantillak egiteko. Irizpideok eranskin honi erantsi zaizkio eta, ikus daitekeenez, zehatz jorratzen dituzte ikasle/talde ratioak eta irakasleen lanaldia hezkuntzako etapa guztietan.

4) Bigarrenik, adierazi beharra dago gainerako irizpideak, eranskinean jaso ez direnak, ikasleen arretarako ordutegiari loturikoak batik bat (Haur Hezkuntzako laguntza, zuzendaritzaren laguntza, aniztasunaren arretarako orduak, tutoretzat, bikoizketak, landa-eskola, etab.), aurreko ikasturteko berak izanen direla. Hau da, 2007-2011 aldirako Hezkuntza Itunean ezarritako hobekuntzak mantendu dira (nahitaezkoa ez izan arren).

5) Hizkuntza-ereduetako eta erlijioko edo hezkuntza-arretako taldeei dagokienez kontuan hartu behar da ikasleei legez bermatzen zaizkien aukerak direla. Familiek nahi dutena hautatzen dute eta ikastetxeek nahitaez eman behar diete. Hortik abiatuta eta ikastetxe bakoitzaren antolaketa-aukeren arabera kasuan kasuko talde egokiak egiten dira (Hezkuntzari buruzko Lege Organikoa, Euskarari buruzko Foru Legea eta garapenerako foru dekretu eta aginduak).

6)  Esan bezala, Lehen Hezkuntzan gehieneko ratioa taldeko 27 ikaslekoa da. Beraz, ez da egokia 25 ikasleko ratioa gainditu duten ikasgelen kopuruaz hitz egitea. Baina baiezta daiteke talde batek ere ez duela gainditzen aipatutako 27 ikasleko ratioa.

7) Goian adierazi denez, aniztasunaren arretarako neurriak errespetatu egin dira eta ildo horretan hezkuntza-premia bereziak dituzten ikasleak, Nafarroako Hezkuntza Bereziko Baliabideen Zentroko zentsuan daudenak, bi aldiz zenbatzen dira taldeko ikasleen ratioaren konputuan, lehen bezala. Hori Haur eta Lehen Hezkuntzan aplikatzen da.

8) Irakasleen irakaskuntza lanaldia eranskinean ageri da. Bigarren Hezkuntzan, salbuespena (22 h) gertatzen den kasuetan eman beharreko konpentsazioak Ikastetxe publikoetako irakasleen lanaldia eta ordutegia arautzen dituen 225/1998 Foru Dekretuan (229/2002 eta 27/2012 foru dekretuen bidez aldatua) daude jasorik.

9) Ikastetxez ikastetxe dabiltzan irakasleentzako ikastordu-konpentsazioak 2007-2011 aldirako Hezkuntza Itunean bezala mantendu dira (nahitaezkoa ez izan arren).

Hori guztia jakinarazten dizut Nafarroako Parlamentuko Erregelamenduaren 194. artikulua betez.

Iruñean, 2013ko urriaren 27an

Hezkuntzako kontseilaria: José Iribas Sánchez de Boado

I. ERANSKINA (mahai sektoriala)

IKASTETXE PUBLIKOETAKO PLANTILLAK ZEHAZTEKO IRIZPIDEAK
2012-2013 IKASTURTERAKO

1.- RATIOAK

Arau orokor gisa hauxe izanen da ikasle/talde ratioa:

a.- Haur Hezkuntza:

– 3 urte: 25 ikasle taldeko

– 4 urte: 26 ikasle taldeko

– 5 urte: 27 ikasle taldeko

b.- Lehen Hezkuntza: 27 ikasle taldeko.

c.- DBH: 32 ikasle taldeko.

d.- Batxilergoa: 35 ikasle taldeko.

f.- Gainerako ratioak (LH, AGMP, HLPP, HLPPB, CEU, Curriculum Aniztasuna) ez dira aldatu.

g.- Ikasturte bakoitzaren hasieran zehaztutako taldeak ez dira aldatuko, salbu eta ikasleen kopuruak taldeen handitze-portzentajea gainditzen badu % 10eko aldeaz.

2.- IRAKASLEEN LANALDIA.

a.- Haur eta Lehen Hezkuntzako ikastetxe publikoetako maisu-maistrak: irakas-ordutegiaren barruan zuzeneko 25 eskola emanen dituzte.

Haur Hezkuntzako tutoreen zuzeneko eskoletatik, beren taldeari eskaini behar ez dizkiotenak ikastetxeari dagokion Haur Hezkuntzako laguntzaren barruan zenbatuko dira.

b.- Gainerako ikastetxe publikoetako irakasleak:

– Lanaldi osoa duten irakasleen irakas-ordutegia oro har astean 20 ordukoa izanen da. Salbuespenez 22 ordukoa izan daiteke, gehienez ere.

– Aurreko atalean ezarritakoaren salbuespen gisa, Lanbide Heziketako heziketa-ziklo “luzeetan” ari diren eta hirugarren hiruhilekoan LPko ordutegia duten irakasleek, hiruhileko horretan irakaskuntza zuzeneko ordutegia laburtuko zaienez, hasieran astean 22 irakastorduko lanaldia izanen dute. Era berean lanaldi luzapen hori aplikatuko zaie kontserbatorioetako musikari laguntzaileei.

– Ikastetxeen funtzionamendu egokirako behar adina zaintza ordu egin daitezen, plangintza instituzionaleko tresnak taxutu edo berrikusteko lanetarako eta prestakuntzarako hartzen diren asteko konputuko bi ordu osagarriak hileko konputuko asteko ordu osagarri bilakatuko dira.

c.- Irakastordu-soberakinaren konpentsazioa: baldin eta, antolaketa arrazoiengatik, irakasle kidego bakoitzarentzat ezarritako irakaskuntza zuzeneko orduak gainditzen badira, beste hainbeste ordu osagarrirekin konpentsatuko dira.

